
So che barchete, gondole, e batei

     S'à tirà in largo per andar lontani

     Che à zigà puti, omeni, e putei

     Co un urlo tal da spiritar i cani,

     Che à messo a mogie braghe e zebedei

     Molti dei nostri bravi cortesani,

     E che in bidè s'à visto certe done

     Che ne s'aveva mai lavà le mone.

El gropo de le barche, e la gran faca

     À influido a salvar de tanti i zorni,

     Tuti slonga le man, tuti se taca

     E slonga i Bechi a chì xè in barca i corni;

     La musa mia sempre de fondo vaca

     Voria farghe a sto quadro dei contorni,

     Ma basta assicurarve per conforto

     Che de tanti bagnai nissun xè morto.

Barafusola egual, egual cagnera

     A quela che zà in acqua v'ò depento

     A messo in confusion la zente in tera

     Che assisteva a l'imbarco e in t'un momento

     Chi quà, chi là sul dubio che la fiera

     No volesse in casoto star più drento

     Xè corso a gambe, e xè restai guardiani

     De carabine armai pochi Patani.

Intanto el magistrato che indefesso

     Vegia perchè nissun ne rompa el cesto

     Al paron de la Bestia el zorno istesso

     Gà fato in boni modi manifesto

     Che no ghe gera oltre tre dì concesso

     Restar fra nù, che lù pensasse al resto,

     E che dopo i tre dì se no l'andava

     Un'elefanticidio el decretava.

